Монгол Улсын Их Хурлын  2011 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2012 оны 02 дугаар сарын 08-ны өдөр /Лхагва гариг/-ийн хуралдаан 17 цаг 20  минутад Төрийн ордны “В” танхимд эхлэв.

Улсын Их Хурлын гишүүн, Байнгын хорооны дарга Д.Очирбат ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 18 гишүүнээс 10 гишүүн ирж, 66,6 хувийн ирцтэй байв. Үүнд:
Чөлөөтэй: С.Бямбацогт, Ц.Даваасүрэн, Ч.Улаан, Ө.Энхтүвшин.

Тасалсан: Д.Арвин, Ц.Баярсайхан, Л.Гүндалай.

Нэг. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/.

Хэлэлцэж буй асуудалтай холбогдуулан Сангийн сайд Д.Хаянхярваа, мөн яамны Төсвийн бодлогын газрын дарга М.Батгэрэл, Зарлагын хэлтсийн дарга Б.Нямаа, Нийгмийн хамгаалал, хөдөлмөрийн сайд Т.Ганди, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх С.Энхцэцэг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.

Хуулийн төсөлтэй холбогдуулан Улсын Их Хурлын гишүүн С.Эрдэнэ, Х.Бадамсүрэн нарын асуултад Сангийн сайд Д.Хаянхярваа, Нийгмийн хамгаалал, хөдөлмөрийн сайд Т.Ганди нар хариулж, тайлбар хийв.

Улсын Их Хурлын гишүүн, Байнгын хорооны дарга Д.Очирбат Нөхөн олговрын доод хэмжээ тогтоох тухай тогтоолын төслийг танилцуулав.

Тогтоолын төсөлтэй холбогдуулан Улсын Их Хурлын гишүүдээс асуулт болон санал гараагүй.

Д.Очирбат: -Тогтоолын төслийг дэмжиж байгаа гишүүд гараа өргөнө үү.

Зөвшөөрсөн

8

Татгалзсан

2

Бүгд


10

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.

Хоёр. Байнгын хорооны даргад нэр дэвшүүлэх тухай
Хэлэлцэж буй асуудалтай холбогдуулан Улсын Их Хурлын Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт П.Тогоо нарын бүрэлдэхүүнтэй ажлын хэсэг байлцав.

Нийгмийн бодлого, боловсрол, соёл, шинжлэх ухааны байнгын хорооны даргад Улсын Их Хурлын гишүүн А.Тлейханы нэрийг дэвшүүлэх тухай МАН-ын бүлгийн саналыг Улсын Их Хурлын гишүүн Су.Батболд танилцуулав.

МАН-ын бүлгийн гаргасан саналтай холбогдуулан Улсын Их Хурлын гишүүн З.Алтайгийн асуусан асуултад Улсын Их Хурлын гишүүн Су.Батболд хариулж, тайлбар хийв.

Д.Очирбат: -Байнгын хорооны даргад Улсын Их Хурлын гишүүн А.Тлейханы нэрийг дэвшүүлэх саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

1

Бүгд


10

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Дондог Улсын Их Хурлын чуулганы нэгдсэн хуралдаанд танилцуулахаар тогтов.

Улсын Их Хурлын гишүүн С.Бямбацогт хэлэлцэх асуудлын дараалалд Инновацийн тухай хуулийг хэлэлцэхээр тогтсон талаар асуув.

Хуралдаан 17 цаг 45 минутад өндөрлөв.

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, СОЁЛ, 

ШИНЖЛЭХ УХААНЫ БАЙНГЫН ХОРООНЫ ДАРГА




Д.ОЧИРБАТ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




Б.БАТГЭРЭЛ

УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ  НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ

БАЙНГЫН ХОРООНЫ 2012 ОНЫ 02 ДУГААР САРЫН 08-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
 Д.Очирбат: -Байнгын хорооны гишүүдийн энэ өдрийн амар, амгаланг айлтгая. Байнгын хорооны хуралдаанд оролцох гишүүдийн ирц 55 хувьтай байгаа тул Байнгын хорооны хуралдаанаа эхэлье.

Хуралдаанаар хэлэлцэх асуудлыг та бүхэнд танилцуулъя.

1.Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/.

2.Байнгын хорооны даргыг сонгох тухай асуудал. Ийм хоёр асуудлыг хэлэлцэх гэж байна.

Хэлэлцэх асуудалтай холбогдуулан нэмэлт саналтай гишүүн?

-С.Бямбацогт гишүүн.

С.Бямбацогт: -Байнгын хорооны түрүүчийн хурлаар Инновацийн тухай хуулийн анхны хэлэлцүүлэг хийсэн. Чуулганы хуралдаан дээр ойлголцлын зөрүүгээс болоод энэ асуудал маань түр хойшлоод дахиад Байнгын хороогоор ярилцаадах гэсэн. Тийм болохоор энэ дээр ажлын хэсэг ажилласан. Ажиллаад ганцхан санал хураалттай байгаа, өөр асуудал байхгүй байгаа. Үүнийг хэлэлцүүлж өгөөч. Энэ чуулган завсарлахаас өмнө энэ хуулийг батлуулчих нь чухал байгаа гэж ажлын хэсгийнхэн тохиролцсон байгаа. Тэгээд энэ асуудлыг оруулах гэсэн юм.

С.Эрдэнэ: -Би мөн адил. Бусад гэсэн заалт дээр Боловсролын хуульд нэмэлт, өөрчлөлт оруулах хуулийн төслийг ажлын хэсгийн төвшинд нэлээн ярьсан. Зарим нэг зөрчилтэй асуудлууд байгаа. Одоо болно гэвэл Засгийн газрын Хэрэг эрхлэх газар дээр байна, ороод ирье гэж байна. Үүнийг “бусад” гэсэн хэсэг дээр Боловсролын тухай хуулийг оруулж хэлэлцүүлж өгөөч гэсэн ийм санал байна.

Хоёрдугаар санал нь, тэтгэврийн зөрүүг арилгах тухай хуулийн төсөл байгаа. Хоёр намын бүлгийн дүгнэлт гараад Байнгын хороон дээр ирсэн байгаа. Энэ асуудлыг Байнгын хорооны хуралдаанаар хэлэлцэх асуудалд оруулж өгөөч гэсэн ийм хоёр санал байна. 

Д.Очирбат: -Өөр саналтай гишүүд байна уу? Сая Ё.Отгонбаяр сайд явж байсан, хаачив?

Ямар ч гэсэн Байнгын хорооны бусад асуудал дээр нь С.Бямбацогт гишүүний оруулсан асуудал, С.Эрдэнэ гишүүний оруулсан хоёр хуулийн асуудлыг тавиад хэлэлцээд явж байя.

-Өөр саналтай гишүүн алга байна. Ажлын хэсгийнхнийг оруулъя. 

Эхний хэлэлцэх асуудлын ажлын хэсэгт Сангийн сайд Д.Хаянхярваа, Нийгмийн хамгаалал, хөдөлмөрийн сайд Т.Ганди, Сангийн яамны Төсвийн бодлогын газрын дарга М.Батгэрэл, Зарлагын хэлтсийн дарга Б.Нямаа.

Хэлэлцэж буй асуудалтай холбогдуулан хууль санаачлагчаас болон Засгийн газрын гишүүдээс асуух асуулттай гишүүд байна уу?

С.Эрдэнэ гишүүн.

С.Эрдэнэ: -Би түрүүн энэ асуудлыг Хууль зүйн байнгын хороон дээр асуусан. Тэгэхэд арай өөр бүрэлдэхүүн байсан. Сайд хараахан орж ирж амжаагүй байсан. Би энд зориуд тодруулж асууя гэж бодож байна.

Үнийн өсөлт, инфляци, нефть, валютын ханшийн өсөлттэй уялдаатайгаар өргөн хэрэглээний барааны үнэ маш их өссөн. Энэ өсөлт өнөөдөр зогсоогүй байгаа. Цаашдаа өсөх магадлал харагдаж байгаа. Гал дээр тос нэмж байгаа юм шиг заавал цагаан сарын өмнө, тэгээд цалингийн нэмэгдлийг урагш нь татаад, цалингийн нэмэгдлийг урагш нь татснаас үүдэн төсөв дээр дахиад 172 тэрбум төгрөг нэмэгдээд ингэж явах шаардлага юундаа байсан юм бэ? 

Түрүүн гурван талт хэлэлцээр гэсэн юм ярьж байсан. Босож жагссан болгоныг ингэж шийдээд байх юмуу? Өнөөдөр төсвийн албан хаагчид гээд 200-гаад мянган хүн байдаг. Цаана нь баялаг бүтээж байгаа хувийн хэвшилд ажиллаж байгаа, өөрөө өөрсдийгөө авч явж байгаа 1 сая гаруй хүн байгаа. Өнөөдөр хувийн хэвшлийнхний цалин хөлсний нэмэгдлийг тооцож үзсэн үү? Ер нь нөгөө талд сөрөг үр дагаврыг тооцож үзсэн үү? Жишээлбэл, төсвийн албан хаагчдын цалин нэмсэнээр маргаашаас эхлээд өргөн хэрэглээний барааны үнэ дахиад л хөөрөгдөөд унана шүү дээ. Ийм бодит эрсдэлүүдээ хэр тооцсон юм бэ? Ийм шаардлага байсан юмуу? Би гурван талт хэлэлцээрийг зохиомол зүйл гэж ойлгодог /шударга, шулуухан хэлэхэд/. Тэгээд өнөөдөр багш, ажилчид жагссан нэртэй, баахан орилж байгаад цалин нэмэх болсон. Яг илэн, далангүй хэлэхэд Үйлдвэрчний эвлэлийн С.Ганбаатар цалин нэм гэж улс төрчдийн захиалгаар баахан орилж байгаад, дараа нь гүйж очоод “улаан сарнай”-н шагнал аваад явчихдаг нөхөр шүү дээ. Ийм байдлаар асуудлыг ингэж шийдээд байж болж байгаа юмуу? Зөв юмуу гэж асууж байна.

Өргөн хэрэглээний барааны үнийн өсөлт улам даамжрах юм биш үү? Хувийн хэвшлийнхэн чинь ямар эх үүсвэрээр өөрсдийнхөө цалинг нэмэх юм бэ? Бараа, ажил үйлчилгээнийхээ үнийг л нэмнэ шүү дээ. Өнөөдөр яахав, төсвийн албан хаагчдын цалин нэмэгдэж байгаа нь сайхан. Худалдан авах чадвар нь улам л унана шүү дээ. Өнөөдөр 10 мянган төгрөгөөр хоёр кг мах авдаг байсан бол маргааш өглөө босоод ирэхэд 10 мянган төгрөгөөр нэг кг мах л авна шүү дээ. Тэгээд цалин нэмсэний үр дүн байгаа юмуу? 

Хууль санаачилж байгаа хүмүүс нөгөө талын тооцоог хэр хийсэн бэ? Инфляци, өргөн хэрэглээний барааны үнийн тогтвортой байдал дээр ямар бодлого барьж байгаа юм бэ? Үүнийгээ товч тодорхой тайлбарлаж өгөөч ээ.

Д.Хаянхярваа: -С.Эрдэнэ гишүүний асуултад хариулъя. Үнийн өсөлт, инфляци, гуран талт хэлэлцээрийн талаар асууж байна.

Гурван талт хэлэлцээрийн хувьд бол өглөө ч хэлсэн, би түрүүн ч хэлсэн. Энэ бол хамтарсан Засгийн газрын үед сууж байгаад гурван талт зөвшилцлөөр, нийгмийн шаардлагаар сууж байгаад 02 дугаар сарын 01-нээс цалинг наашлуулъя гэдэг асуудлаа шийдвэрлээд, 2011 оны 12 дугаар сарын 21-ний өдрийн Засгийн газрын хуралдааны тэмдэглэлээр Сангийн яаманд үүрэг өгсөн байдаг юм. Төсвийн тодотголыг хийх чиглэлийг. Энэ дагуу бид төсвийн тодотгол хийх тухай асуудлаа ярьж, ямар хэлбэрээр оруулах вэ гэдгээ ярьж, хэд хэдэн удаа Засгийн газар дээр ярьж байгаад хоёр намын бүлэг зөвшилцөөд төсвийн тодотголоор оруулж ирье гээд, өчигдөр өргөн барьсан.

Үнийн инфляцийн өсөлт бол жишээлбэл, 172 тэрбум төгрөг гэдэг бол нэг сард шууд гарах мөнгө бас биш л дээ. Энэ бол бүхэлдээ 2 сараас хойш 11 сарын хугацаанд гарах учраас нэг сард ирэх ачаалал бол 10 гаруй тэрбум төгрөгийн холбогдолтой асуудал байдаг. Бид үнийн инфляцийг Сангийн яаман дээр ойролцоо тооцоо гаргасан. Үнийн инфляцид цалингийн эзлэх хувь ямар байдаг вэ гэдгийг нарийн тооцсон тооцоо, судалгаа байдаггүй юм байна. 10 хувь цалин өсөхөд үнийн инфляцид цалингийн 10 хувийн өсөлт 1 хувийг эзлэх ийм ойролцоо тооцоо гарсан байдаг юм билээ.

Ер нь мэдээж, үнийн инфляци бол өснө гэдэг эрсдэл байгаа. Үүнийг бид бас анхааралдаа авч байгаа. Ингэхийн тулд саяын нефть бүтээгдэхүүний үнэ огцом өссөнтэй холбогдуулан, Засгийн газраас ажлын хэсэг, зөвлөл гаргасан. Энэ зөвлөлийн хүрээн дотор үнийн инфляцийг өсгөхгүй байх, үнийг хөөрөгдөхгүй байх, инфляцийг нэмэгдүүлэхгүй байхад чиглэсэн хөтөлбөр, арга хэмжээг боловсруулсан. Арга хэмжээнийхээ төлөвлөгөөг бид гаргасан байгаа. Энэ төлөвлөгөөнийхөө хүрээнд Засгийн газрын төвшиндөө ажиллаж байгаа.

Монголбанктай бас байнгын холбоотой ажиллаж байгаа. Валютын ханшийн талаар, үүнийг тогтвортой байлгах, валютын ханшийг саяынх шиг огцом өсгөхгүй байх чиглэлээр ярьж, хэлж байгаа зүйлүүд бий. Энэ хүрээндээ арга хэмжээгээ авч ажиллана. Ямар боловч үнийн инфляцийг энэ байгаа төвшингөөс нь хэт нэмэгдүүлэхгүй байх чиглэлд тодорхой арга хэмжээ авч ажиллана гэж хэлмээр байна.

С.Эрдэнэ: -Тодорхой  ямар арга хэмжээ авах юм бэ? Яг ямар, жишээлбэл, инфляцийг өсгөхгүй байх, өргөн  хэрэглээний барааны үнийг тогтвортой байлгах. Нэг үгээр хэлбэл, төгрөгийн худалдан авах чадварыг хадгалах ямар арга хэмжээ авах гэж байгаа юм бэ?

Д.Хаянхярваа: -Тэгэхээр ийм шүү дээ. Инфляцид нөлөөлөөд байгаа гол юмнууд бол бензин шатахуун гээд суурь бүтээгдэхүүний үнэ, өргөн хэрэглээний барааны үнэ. Энэ зүйлүүд нөлөөлдөг. Бид энэ чиглэлээр судалгаануудыг маш сайн хийж байгаа. Нефть бүтээгдэхүүний нөөцийг тооцож үзэж байгаа. Цаашид нефть бүтээгдэхүүнийхээ хомсдол гаргахгүй байх, үнийг нэмэгдүүлэхгүй байх чиглэл дээр тооцоо, судалгаануудаа хийж байгаа. Мах, махан бүтээгдэхүүний цагаан сарын өмнөх мах, махан бүтээгдэхүүн, гурил, гурилан бүтээгдэхүүний үнийг нэмэгдүүлэхгүй байх, тэрний нөөцийн судалгаа гаргаж, зах зээл дээр жигд тархаах гэсэн ийм талын арга хэмжээнүүдийг авч байгаа.

Хувийн хэвшилд үүсэх сөрөг үр дагавар гэж байна. Ер нь цалин хөлс нэмэгдүүлэхэд хувийн хэвшлийн жижиг бизнес эрхэлдэг хүмүүст хүндээр тусдаг гэдгийг бид ойлгож байгаа. Ер нь хувийн хэвшлийн талаар мэдээж төрөөс авч байгаа арга хэмжээнүүд, төрөөс дэмжиж байгаа дэмжлэгүүд байсан. Одоо байгаа гэдгийг та нар өөрсдөө мэдэж байгаа. Ер нь бид нар өнгөрсөн жил ноос, ноолуурын бүтээгдэхүүний үйлдвэрийг бонд гаргах замаар, жижиг, дунд үйлдвэрлэлийг дэмжих зээлийг төсвөөр дамжин олгох. Мөн энэ жил хоршоолол, өрхийн үйлдвэрлэлийг дэмжих чиглэлээр бас тодорхой арга хэмжээнүүдийг авч ажиллаж байгаа.

Цаашдаа бас анхаарах ёстой юмнууд бий. Өнөөдөр Монгол Улсад бас жижиг үйлдвэрлэл, бизнес эрхлээд явъя гэхэд банк, санхүүгийн бодлого, хүү өндөр гээд бас хүндрэлтэй асуудлууд байдаг. Энэ бүхэн дээр мэдээж, Засгийн газрын зүгээс тодорхой арга хэмжээнүүдийг авахаар тооцоо, судалгаануудаа хийх, энэ жилийн ялангуяа, өрхийн үйлдвэрлэлийг дэмжих чиглэлдээр хандсан татварын бодлогоор яаж дэмжиж болох вэ гээд энэ судалгаа, тооцоо хийх чиглэлийн үүргүүдийг аваад манай яам, холбогдох яамдууд ажиллаж байгаа гэдгийг хэлэхийг хүсэж байна.

Д.Очирбат: -Х.Бадамсүрэн гишүүн.

Х.Бадамсүрэн: -Миний асуулт бол тодруулах асуудлууд байна. Гэхдээ холбогдох яамдууд, мэргэжлийн хүмүүс нь байна. Одоо зайлшгүй хариул гэх юм надад алга. Гэхдээ Т.Ганди сайд холбогдох хүмүүстээ чиглэл өгөөд ерөөсөө одоо төсвийн тодотгол хийгдээд, цалин, тэтгэвэр, тэтгэмж нэмэгдсэн тохиолдолд анализ маягтай юм л хэрэгтэй байна. Энэ оны 01 дүгээр сарын 01 гэхэд багш нарынх дунджаар хэд байна, хотод ямар байна, хөдөө, орон нутагт ямар байна, эмч нарынх, төрийн захиргааны албан хаагчид гээд. Энэ нэмэгдэл олгосноор, нэмэгдүүлснээр ямар хэмжээгээр, төчнөөн төгрөгөөр, төдөн хувиар нэмэгдэх. Ер нь энэ оны эцэст ямар дүр, зураг харагдаж байна вэ гэсэн судалгаа, шинжилгээтэй материалыг надад өгнө үү. Тэтгэвэр, тэтгэмжийн хувьд мөн ялгаа алга.

Хоёрдугаар, 1,5 саяынхаа ахмадуудад өгөх 1 сая, хөгжлийн бэрхшээлтэй хүмүүст өгөх 1 саяа хэзэ эөгөх  вэ? Ер нь бид цагаан сарын өмнө өгнө гэсэн яриа хөөрөөтэй байсан. Энэ дээр олон хүн утасдаж амар заяа үзүүлэхгүй юм. Үүнийгээ тохирч, тодорхой болгож л авмаар байна. Баярлалаа.

Т.Ганди: -Ер нь хөдөлмөрийн хөлсний доод хэмжээ 1 цагт 835 төгрөг 71 мөнгө байгаа. Төрийн албан хаагчдын тоо  160 мянга, 70 хувь нь төрийн үйлчилгээний албан хаагчид, 19,2 хувь нь төрийн тусгай албан хаагчид байгаа. Дундаж цалин 2011 оны байдлаар 398,5 мянган төгрөг. Үндсэндээ энэ нэмэгдлийг хийснээр төрийн албан хаагчдын хамгийн бага цалин 180 мянган төгрөг байна. Нэмэгдэлтийг хийснээр үндсэндээ 5 дугаар сарын 01 гэхэд хамгийн бага цалин 320 мянган төгрөг болж, нийт дүнгээрээ 77,7 хувь өснө гэсэн тооцоо  хийж байгаа юм.

Төрийн албан раагчдын дундаж цалин 2011 онд хүлээгдэж байгаа гүйцэтгэлээр бид нар тооцоо хийж үзсэн. 408,9 мянган төгрөг байгаа. 2012 онд шат дараалсан арга хэмжээ авахаар нийт дүнгээрээ 630 мянган төгрөгт хүрнэ гэж ингэж үзэж байгаа юм. Ер нь цалингийн сангийн алдагдал ямар байна вэ, цалингийн сангийн байдлаар юу байна вэ гэж хоёр, гурван гишүүн асууж байна. Улсын хэмжээний нийт цалингийн сан 2 их наяд 500 тэрбум орчим төгрөг байдаг. ДНБ-ий 24 хувьтай тэнцэж байгаа. 2012 онд 4 их наяд 524,6 тэрбум болж, ДНБ-ий 25 хувьтай тэнцэнэ гэсэн ерөнхий ийм дүр зураг харагдаж байна.

Яагаад цалин, тэтгэмж нэмэгдүүлэхийг хоног хожиж, наашлуулах шаардлага гарсан бэ гэсэн асуулт асууж байна. Үндсэндээ бодит цалингийн өсөлт үнэ ханшийн өсөлтөөс харьцангуйгаар, 1,7 хувь хоцрогдолтой яваад байгаа юм. Үндсэндээ өнгөрсөн жилийн мөн үетэй харьцуулаад үзвэл алдагдал нь ДНБ, эдийн засгийн үнэ, ханшийн өсөлттэйгөө уялдуулахад бодит өсөлтийг цалингийн нэмэгдэл гүйцэхгүй байгаа. Тийм учраас цалин ямар үед нэмдэг вэ гэхээр үнэ өсөх, тодорхой хэмжээгээр худалдан авах чадвар буурах энэ үед цалин нэмэх замаар нийгмийн хамгааллын асуудлыг авч хэрэгжүүлэх ёстой гэдэг үүднээс  үнийн өсөлт, худалдан авах, хэрэглээний үнийн индексийн өсөлтийн байдалтай уялдуулан оруулж ирсэн ийм зүйл гэж хэлэх гэж байна. Баярлалаа.

Х.Бадамсүрэн: -Ахмадуудад өгөх мөнгө?

Д.Хаянхярваа: -Би тэрийг нь хэлчихье. Ахмад настан, хөгжлийн бэрхшээлтэй иргэдийн 1 сая төгрөгийг цагаан сарын өмнө өгөх үү гэдэг асуултыг байнга тавьж байгаа. Үүнийг шууд хэлэх хэрэгтэй. Үүнийг одоохондоо цагаан сарын өмнө өгч амжихгүй. Ер нь энэ асуудлыг бид нар мэдээж Таван толгойтой холбож, 39 дүгээр тогтоолтойгоо холбож байж, энэ асуудлуудаа нэг мөр шийдэж дараа дараагийнхаа асуудлыг ярих ёстой учраас энэ асууж байгаа хүмүүстээ энэ мэдээллийг нэг мөр өгч байх ёстой шүү гэж хэлмээр байна. Таван толгойн асуудал 39 дүгээр тогтоол яаж шийдэгдэх нь вэ. Би бол 4 сар орчмоос өгч эхлэх байх гэж бодож байгаа. Тэр асуудал шийдэгдэхэд ойролцоо тооцоогоор.

Д.Очирбат: -Өөр асуулттай гишүүд алга байна. Зарчмын зөрүүтэй саналын томъёололтой гишүүд байна уу?

-Алга байна.

Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг хийсэн талаарх Байнгын хорооны санал, дүгнэлтийг З.Алтай гишүүн Төсвийн байнгын хороонд хүргүүлж танилцуулах юм байна.

Эхний асуудлыг хэлэлцэж дууслаа.

Д.Хаянхярваа: -Өргөн баригдсан төсөв дотор тогтоол байгаа юм байна. 

Нөхөн олговрын доод хэмжээг тогтоох тухай Улсын Их Хурлын тогтоол, Жирэмсэн болон нярай хүүхэдтэй эхэд олгох тэтгэмжийг нэмэгдүүлэх Улсын Их Хурлын тогтоол гээд ийм хоёр тогтоол байгаа юм байна. Энэ хоёр  тогтоолыг саяын цалин хөлс нэмэгдүүлэхтэй холбогдсон журмын дагуу явж байгаа. Энэ хоёр тогтоолыг. Тэтгэмж нэмэгдүүлэхтэй холбогдсон. Өргөн баригдсан төсөв. Нөхөн олговрын доод хэмжээг тогтоох тухай, Жирэмсэн болон нярай хүүхэдтэй эхэд олгох тэтгэмжийг нэмэгдүүлэх тухай Улсын Их Хурлын тогтоолын төсөл.

Д.Очирбат: -Энэ тогтоолтой холбогдуулан гишүүдээс асуух асуулттай гишүүд байна уу?

-Алга байна.

Санал хэлэх гишүүд?

-Алга байна.

Энэ тогтоолыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Хоёр дахь асуудлын хүрээнд тэтгэвэр, тэтгэмжийн холбогдолтой хуулийн хүрээнд асуудалтай байгаа юм байна. Байнгын хороон дээр хэлэлцэх асуудал бол бүлгүүдээс санал ирсэн тохиолдолд зарчмын зөрүүтэй саналын томъёололтой гэж үздэг юм байна. Тийм учраас өнөөдөр хэлэлцэхгүй. Дараа нь ажлын хэсэг дээр хэлэлцээд орж ирэх ийм боломжтой юм байна. Өнөөдөр хэлэлцэх боломж алга. Сая тайлбарласан.

Сүүлийн хэлэлцэх асуудал. Байнгын хорооны даргыг сонгох тухай асуудал.

Боловсролын асуудал дээр бүлэг дээр дахин хэлэлцэх шаардлага байна гэсэн.

Су.Батболд дарга танилцуулъя.

Су.Батболд: -Энэ өдрийн амгаланг айлтгая.

Нийгмийн бодлого, боловсрол, соёл, шинжлэх ухааны байнгын хорооны даргад Алмалик овогтой Тлейханы нэрийг дэвшүүлж байна. Энэ асуудлаар мөн Улсын Их Хуралд МАН-ын бүлэг хуралдаж, олонхи дэмжсэн болно. Асуудлыг хэлэлцэн шийдвэрлэж өгөхийг хүсье. Баярлалаа.

Д.Очирбат: -Нийгмийн бодлого, боловсрол, соёл, шинжлэх ухааны байнгын хорооны даргад нэр дэвшиж байгаа Улсын Их Хурлын гишүүн А.Тлейханаас асуух асуулттай гишүүд байна уу?

З.Алтай гишүүн.

З.Алтай: -Байсхийгээд даргаа солиод байх юм. Тоглоомтой юм шиг, ямар учиртай юм бэ? Д.Очирбат дарга муу хийлээ гээд ажлаас нь халж байгаа юмуу, хаашаа юм бэ. Танд гомдолтой байна уу? Та энэ хэсэгхэн хугацаа үлдээд, та үргэлжлүүлээд даргынхаа ажлыг хиймээр байгаа биз дээ? Би бас танаас асууя. Ямар учиртай юм бэ? А.Тлейхан гишүүн сая Эдийн засгийн байнгын хорооны хурал дээр “би дарга болмооргүй байна, чи харж байгаарай” гэж сая надад тэгсэн. Хүн хүсэхгүй байхад заавал намын шаардлагаар хүнийг дарга болгож хорлох ямар хэрэгтэй юм бэ? Энэ гишүүнтэйгээ ярьсан юмуу? Та үнэхээр дарга болмоор байгаа юмуу А.Тлейхан гишүүн ээ? Та сая надад үгүй гэсэн шүү дээ.

Су.Батболд: -Ер нь Дэгийн тухай хуулинд Байнгын хорооны дарга нэг жилийн хугацаатай сонгогдож байгаа. Байнгын хорооны даргыг жил тутам сонгоно. Гэхдээ улируулан сонгож болно гэсэн заалт байгаа. Улируулан сонгож бас болно. Гэхдээ Улсын Их Хурал дахь олонхийн бүлгээс шийдвэр гаргаад А.Тлейхан гишүүний нэрийг дэвшүүлсэн учраас. Энэ дээр Д.Очирбат дарга маш сайн ажилласан. Ер нь Байнгын хорооны даргыг гишүүд ээлжилж хийдэг жамтай л даа.

Д.Очирбат: -Өөр асуулттай гишүүд байна уу?

-Алга байна.

А.Тлейхан гишүүнийг дэмжиж байгаа Байнгын хорооны гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооны санал, дүгнэлтийг Д.Дондог гишүүн чуулганд танилцуулна.

С.Бямбацогт: -Гурав дахь асуудлаа ярья.

Д.Очирбат: -Гурав дахь асуудал байхгүй, дууссан. Байнгын хорооны хурал дууслаа.

С.Бямбацогт: -Боль л доо. Ийм хачин юм гэж хаана байсан юм бэ? Дөнгөж сая шийдлээ гэж ярьсан биз дээ. Чи хэлэлцэх асуудал дууссан гэж юу яриад байгаа юм бэ?

С.Эрдэнэ: -Хэлэлцэх асуудлаа баталсан шүү дээ.

Д.Очирбат: -Хэлэлцэх асуудал дууссан.

С.Бямбацогт: -Чи дөрвөн асуудал баталчихаад, болилоо гэдэг чинь юу гэсэн үг юм бэ?

 С.Эрдэнэ: -Инновацийн асуудал ороод боловсролын асуудал орсон шүү дээ, Боль л доо.

С.Бямбацогт: -Яасан хөлдүү гар вэ? А.Тлейхан аа, хурлаа удирд. Бусад гэдэг дээр эхлээд баталсан биз дээ? Баталчихаад дууссан гэж юу яриад байна вэ?

С.Эрдэнэ: -Чи яаж байгаа юм бэ? Хэлэлцэх асуудлаа баталчихаад.

Д.Очирбат: -Сая дууссан гэсэн шүү дээ. Сая Ардын намын бүлгийн дарга хүрч ирээд энэ Боловсролын хууль дээр манайх завсарлага авч, эндээ хэлэлцэх шаардлага байна гэсэн.

С.Бямбацогт: -Инновацийн хуулийг ярина гэж сая баталсан биз дээ?

С.Эрдэнэ: -Тэтгэврийн зөрүү арилгах дээр бас яаж байгаа юм бэ?

Д.Очирбат: -Тэтгэврийн зөрүүг сая хэллээ шүү дээ. Манай хуулийн зөвлөх өөрт чинь танилцуулаад, намын бүлгээс орж ирж байгаа санал чинь өөрөө зарчмын зөрүүтэй саналын томъёолол болж байна гээд. 

С.Эрдэнэ: -Юу яриад байна вэ? Ямар ч зарчмын зөрүүтэй саналын томъёолол байхгүй шүү дээ.

Н.Ганбямба: -Боловсролын хуулинд инноваци ямар хамаатай юм бэ? Инновациа хэлэлцэнэ шүү дээ.

С.Бямбацогт: -Хэлэлцэх асуудал батлахад өөрөө баталсан биз дээ? Энэ хоёр асуудал дээр нэмэх нь хоёр асуудал баталъя гээд дөрвөн асуудал баталсан биз дээ? А.Тлейхан дарга аа, хурлаа удирдаад явъя.

Д.Очирбат дарга аа, боль л доо. Түрүүн чуулган дээр бас ингэсэн шүү дээ.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ



Б.БАТГЭРЭЛ

